
 SEQ CHAPTER \h \r 1Les 27 - Da Bigi Weti Troon Kroetoe
Tekst: Openbaring 20:   11. En mi ben si wan bigi weti kownoe-stoeroe, nanga Hem disi ben sidon na hem tapoe, en grontapoe nanga hemel ben lowe go kibri foe Hem fesi, en dem no ben feni wan presi moro gi dem.  12. En mi ben si dem dedesoema, pikinwan nanga bigiwan, tanapoe na fesi foe Gado, en dem ben opo dem boekoe; en dem ben opo wan tra boekoe, da boekoe foe libi, en dem ben kroetoe dem dedesoema abra dem sani disi ben skrifi na ini dem boekoe, abra dem wroko.  13. En da zee ben gi abra dem dedesoema disi ben de na hem ini; en dede nanga dedekondre ben gi dem dedesoema abra disi ben de na dem ini; en dem ben kroetoe ibri soema so leki dem wroko ben de.  14. En dem ben trowe dede nanga dedekondre na ini da faja-zee. Disi na di foe toe dede.  15. En dem ben teki ibri soema disi dem no feni hem nem skrifi na ini da boekoe foe libi trowe na ini da faja-zee.
Inleiding: Lobiwan, disi de wan foe dem moro skreki pisi foe da Bijbel, en wan foe dem moro belangrijk pisi foe gi wan waarskow gi dem soema disi no ben drai dem libi.  Wi ben si dati na da kaba foe da tem foe bigi trobi, Gado ben figi antikristus poeroe nanga da falsi profeti, ala dem heiden disi no bribi, en ala dem lasi Djoe toe.  Soso bribiwan tan abra.  Moro fara, Gado ben sroto didibri 1000 jari langa.  Ma di a ben loesoe hem, a ben kori omeni soema disi no ben drai dem libi na ini da tem foe da 1000 jari koninkrijk.  En di dem ben kom agensi Kownoe Jezus nanga dem bribiwan na Jerusalem, Gado ben bron dem alamala nanga faja, en wi kom na da tem disi.

I. 
Da bigi weti troon

A. 
A de bigi bikasi foe da Soema disi sidon na Hem tapoe

1. 
Disi de Jezus Kristus srefi.  Jn. 5:22-29 21. Bikasi so leki da Tata de opo dem dede soema, en A gi dem libi, so srefi da Pikin de gi libi na soema A wani.  22. Bikasi da Tata no kroetoe no wan libisoema, ma A ben gi ala kroetoe abra na da Pikin;  23. Foe ala soema sa gi da Pikin bigi nem so leki dem gi da Tata bigi nem. Da soema disi no gi bigi nem na da Pikin no gi bigi nem toe na da Tata disi ben seni Hem kom.  24. Troe, troe, Mi taki gi oen taki: Da soema disi jere Mi woortoe, en a bribi na tapoe Hem disi ben seni Mi kom, hem abi libi foe teego, en a no sa kom na kroetoe; ma a ben abra komopo foe dede kaba go na libi.  25. Troe, troe, Mi taki gi oen taki: Da joeroe sa kom, en a de dja kaba, te dem dede soema sa jere da stem foe da Pikin foe Gado, en dem soema disi jere sa libi.  26. Bikasi so leki da Tata abi libi na ini Hemsrefi, so srefi A ben gi da Pikin makti foe abi libi na Hemsrefi ini;  27. En A ben gi Hem makti foe koti kroetoe toe, bikasi A de Soemapikin.  28. No verwondroe foe disi; bikasi da joeroe sa kom, te ala soema disi de na ini dem grebi sa jere Hem stem,   29. En dem sa komopo: dem soema disi ben doe boen sa opo baka go na libi; en dem soema disi ben doe ogri sa opo baka go na kroetoe.
2. 
A de bigi bikasi omeni miljoen efoe miljard soema srefi sa de na Hem fesi

a. 
Wi sa de foe loekoe en moksi na ini da kroetoe: I Kor. 6:2. Oen no sabi dati dem santawan sa kroetoe grontapoe? En efoe oen sa kroetoe grontapoe, oen no abi waarti foe koti kroetoe foe dem moro pikin sani?  3. Oen no sabi dati wi sa kroetoe dem engel? Hoe moro oen kan kroetoe dem sani foe da grontapoe libi disi?
3. 
A de bigi bikasi foe da kroetoe srefi, disi no sa de foe wan pisi tem nomo, ma a sa de foe teego

B. 
A de weti - foe sori da santa natuur foe Gado

1. 
A sa koti wan leti kroetoe.  A no sa beni no wan woortoe

2. 
A no sa koti kroetoe op basis foe da gerechtigheid foe libisoema, ma foe da gerechtigheid foe Gado 

C. 
A de da troon pe Gado da Pikin srefi sidon na hem tapoe

1. 
Grontapoe nanga hemel ben lowe go kibri.  Dem no ben de moro: II Pet. 3:  10. Ma da dei foe Masra sa kom leki wan foefoeroeman na neti; dem hemel sa pasa gowe nanga wan bigi babari, en dem elementi sa smelti nanga da toemoesi bigi faja, en grontapoe nanga dem wroko foe hem sa bron toe.  11. Te oen si dati alasani sa lasi gowe, dan sortoe soema oen moesoe de na ini oen santa waka nanga oen Gado-fasi,   12. Bikasi wi loekoe foe meki da dei foe Gado kom moro esi, en fa dem hemel sa smelti nanga faja, en dem elementi sa smelti nanga da tranga faja?  13. Tokoe, so leki A ben pramisi kaba, wi loekoe foe wan njoen hemel nanga wan njoen grontapoe pe gerechtigheid de libi.
2. 
Dem soema disi dede sondro Kristus ben libi foe grontapoe nanga grontapoe sani.  Ma dem no de moro: I Jn. 2:17 En grontapoe de pasa gowe nanga da lostoe foe hem, ma da soema disi doe da wani foe Gado de tan foe teego.
3. 
Dem soema sa feni da hatibron foe Gado: Jn. 3:36 Da soema disi bribi na da Pikin abi libi foe teego; en da soema disi no de bribi na da Pikin no sa si libi, ma da hatibron foe Gado de tan na hem tapoe.
II. 
Fa dem kroetoe dem soema?  Nanga dem boekoe

A. 
Da boekoe foe libi: Disi de wan boekoe pe ibri soema disi de gebore abi hem nem skrifi na ini.  Ma te wi gebore, wi gebore skin-fasi nanga skin-libi, ma na jeje-fasi, wi de dede na ini wi sondoe: Efes. 2:1. En A ben meki oen kisi libi, oen disi ben dede na ini oen takroedoe nanga sondoe.
1. 
Efoe wi dede sondro foe teki Jezus na ini wi hati, en kisi da njoen geboorte, wi sa dede sondro wan jeje-libi, en Gado figi wi nem poeroe foe da boekoe foe libi

B. 
Tokoe boekoe foe dem wroko de disi bepaal omeni strafoe wan soema sa kisi:

1. 
Jezus ben taki gi wantoe foto dati dem sa kisi moro hebi strafoe bikasi dem ben sabi moro foeroe: Mt. 11:21. Heloe foe joe, Chorazin! Heloe foe joe, Betsaïda! Bikasi efoe Mi ben doe dem bigi wondroewroko na ini Tyrus nanga Sidon leki Mi ben doe na ini oenoe, omeni jari kaba dem ben sa drai dem libi, weri dem low-krosi en trowe asisi na tapoe dem hede.  22. Ma Mi taki gi oen taki: A sa de moro boen na da bigi kroetoedei gi Tyrus nanga Sidon leki gi oenoe.  23. En joe, Kafarnaüm, disi opo go na hemel: joe sa saka fadon go na dedekondre; bikasi efoe dem bigi wroko disi Mi ben doe na ini joe, Mi ben doe na ini Sodom, a ben sa tan ete te leki tide.  24. Ma Mi taki gi oen taki: A sa de moro boen gi da kondre foe Sodom na da kroetoedei leki gi joe.
2. 
Jezus ben taki dati wan dinari disi sabi sa kisi moro hebi strafoe leki wan dinari disi no sabi

a. 
Romeini 2:11-12 11. Bikasi Gado no loekoe na soema persoon.  12. Bikasi so srefi Gado sa figi ala dem soema sondro da wet poeroe disi ben doe sondoe sondro da wet; en ala dem soema disi ben doe sondoe na ini da wet, Gado sa kroetoe nanga da wet;
b. 
Lukas 12:47-48 47. En da dinari disi ben sabi san hem masra ben wani, ma a no ben meki hemsrefi klari, en no ben doe hem wani, da dinari dati sa kisi foeroe fonfon.  48. Ma da soema disi no ben sabi, ma tokoe a ben doe sani so dati hem masra moesoe fon hem, a sa kisi moro lekti fonfon. Bikasi da soema disi de kisi foeroe moesoe pai foeroe toe; en efoe dem ben gi foeroe vertrouw sani abra na wan soema anoe, dem verwakti foeroe baka.
c. 
Lukas 20:46-47 46. Loekoe boen nanga dem meester foe wet, disi lobi foe waka nanga dem langa krosi, en dem lobi foe jere dem odi na dem wowojo, en foe sidon na dem moro boen stoeroe ini dem Djoe kerki en dem moro boen kamra na dem fesa;  47. Ma dem njan dem oso foe dem weduwe, en meki langa begi foe soema moesoe si dem nomo; dem sa kisi da moro hebi strafoe.
3. 
Gado sa koti wan kroetoe krin - joe no sa kisi moro efoe moro minder leki joe ben verdini

III. 
Lobiwan, ibri soema sa kom na fesi foe Gado disi no ben kroetoe ete 

A. 
Disi de soso dem lasiwan, bikasi dem tra bribiwan no sa abi foe miti da di foe toe dede

B. 
Ma a de ibri lasiwan.  No wan soema kan lowe go kibri.  Presi foe kibri no de.  Hemel nanga grontapoe no de moro.  Te foe kaba, Gado sa meki wan njoen hemel nanga grontapoe

IV. 
Da strafoe sa de da di foe toe dede na ini hel - gehenna faja

A. 
Hades ben prati fosi na ini da boen sei nanga da ogri sei, ma di Jezus ben dede, wi bribi dati A ben saka go na ini hades, en a ben poeroe ala dem drai libi soema kaba tjari dem go na hemel

B. 
Now dem sa teki da presi trowe na ini da faja-zee 

1. 
Heb. 10:28. Da soema disi ben veragti da wet foe Mozes ben moesoe dede sondro sari-hati nanga da woortoe foe toe efoe drie getuigi;  29. Dan hoe moro ogri strafoe oen denki de fiti gi da soema disi ben trapoe da Manpikin foe Gado na ondro foetoe, en disi ben loekoe na da broedoe foe da akkorderi disi ben meki hem kom santa leki wan soso sani, en disi ben veragti da Jeje foe gnade?  30. Bikasi wi sabi Hem disi ben taki kaba taki: Revensi de foe Mi; Mi sa pai baka: so Masra de taki. En ete wan leisi A taki: Masra sa kroetoe Hem pipel.  31. A de wan skreki sani foe fadon na ini da anoe foe da libilibi Gado.
2. 
Heb. 12:26. Dan Hem stem ben seki grontapoe, ma now A ben pramisi taki: Ete wan leisi Mi sa seki, no grontapoe nomo, ma hemel toe.  27. En da woortoe disi taki: Ete wan leisi: sori dati A sa poeroe dem sani disi ben seki, so leki dem sani disi ben meki kaba, so dati dem sani disi oen no man seki sa tan na baka.  28. Foe dat'ede, di wi kisi wan kownoekondre disi noiti kan seki, meki wi abi gnade, so dati wi kan dini Gado na wan fasi disi de fiti nanga respeki nanga da frede foe Gado;  29. Bikasi wi Gado de wan faja disi de njan sani.
3. 
Mk. 9:43. En efoe joe anoe meki joe doe sondoe, kapoe hem poeroe; a de moro boen gi joe foe go na ini libi na wan malengri fasi leki foe go nanga toe anoe na ini hel, na ini da faja disi noiti sa dede,  44. Pe da woron noiti sa dede, en da faja noiti sa dede toe.  45. En efoe joe foetoe de meki joe doe sondoe, kapoe hem poeroe; a de moro boen gi joe foe go malengri na ini libi leki foe dem fringi joe nanga toe foetoe go na ini hel, na ini da faja disi noiti sa dede;  46. Pe da woron noiti sa dede, en da faja noiti sa dede toe.  47. En efoe joe ai meki joe doe ogri, diki hem poeroe; a de moro boen gi joe foe go na ini da kownoekondre foe Gado nanga wan ai leki foe dem fringi joe nanga toe ai go na ini hel faja;  48. Pe da woron noiti sa dede, en da faja noiti sa dede toe.
4. 
Openbaring 14:10. Da srefi soema dati sa dringi foe da wini foe da hatibron foe Gado, disi A kanti sondro foe moksi hem nanga watra na ini da kan foe Hem hatibron; en a sa kisi pina nanga faja nanga swarfoe na fesi foe dem santa engel en na fesi foe da Lam;  11. En da smoko foe dem pina de go na loktoe foe teego; en noiti dem sa abi rostoe dei nanga neti, dem disi aanbegi da meti nanga hem popki, en ibri soema disi teki da marki foe hem nem.
5. 
Openbaring 20:10 En dem ben trowe didibri disi ben kori dem na ini da zee foe faja nanga swarfoe, pe da meti nanga dem falsi profeti de, en a sa pina dei nanga neti foe teego.
V. 
Lobiwan, Gado de wan regtvaardiki Gado, en A no de wan Gado disi meki grap

A. 
Meki wi dini Hem leki fa a de fiti

B. 
Efoe joe no ben drai joe libi, no draidrai na ini da tori disi

C. 
Meki wi tjari da woortoe gi trawan toe, en begi gi dem

1. 
Meki wi ondrosoekoe wi egi libi toe foe si dati wi no gi dem aanstoot

2. 
Meki wi stoeka da woortoe so dati wi kan tjari hem na wan krin fasi


